
Република Македонија

Министерство за транспорт и врски

___________________________________

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ВОЗДУХОПЛОВСТВО
Скопје, јануари 2014 година

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ВОЗДУХОПЛОВСТВО
Член 1

Во Законoт за воздухопловство („Службен весник на Република Македонија“ бр. 4/06, 24/07, 103/08, 67/10, 24/12, 80/12 и 155/12), во членот 3 во ставот (1) зборот: „/ЕЗВО“ се брише. 

Член 2

Во членот 6 став (1) потточка а) после зборот „воздухопловство“ се додаваат зборовите: „ ,како оперативен документ“.
После ставот (1) се додава нов став (2) кој гласи:

„(2) Националната стратегија за развој на воздухопловството од став (1) потточка а) на овој член  ја донесува Владата на Република Македонија.“
Член 3

Во членот 9-г во ставот (2) точката на крајот од реченицата се брише и се додаваат зборовите: „кој се објавува во најмалку два дневни весници.“
Ставот (4) се менува и гласи:

„(4) За директор на Агенцијата може да биде избрано лице кое ги исполнува општите и посебните услови утврдени во овој став и тоа:

1. Општи услови:

- да е државјанин на Република Македонија;

- да е физички и психички здрав;

- да го познава македонскиот јазик и кирилското писмо;

- да не му е изречена мерка на безбедност забрана за вршење професија, дејност или должност  и

- да не е осудено со правосилна судска пресуда за кривично дело на казна затвор во траење подолго од шест месеци.

2. Посебни услови:

- да има завршено високо образование со стекнати најмалку 300 кредити според ЕКТС или завршен VII/1 степен од областа на техничките, правните или економските науки;

- да има минимум 5 години работно искуство од областа на цивилното воздухопловство и најмалку 3 години работно искуство на раководно место;

- да има соодветен доказ (сертификат) не постар од 5 години за положен англиски јазик и тоа: ТОЕФЛ (со најмалку 74 бодови), ИЕЛТС (со најмалку 6 бодови), ТОЛЕС (базично познавање), ИЛЕК (најмалку Б2 ниво), Кембриџ сертификат (Б1 ниво) и 

- кандидатот да има положено психолошки тест и тест за интегритет.“

Ставот (7) се брише.

Ставот (8) станува став (7).  
Член 4

Во членот 38-a ставот (1) се менува и гласи:

 „(1) Заради побрз развој на цивилното воздухопловство и формирање на поконкурентни и подостапни цени во воздушниот сообраќај, Владата на Република Македонија и единиците на локалната самоуправа можат да доделуваат финансиска поддршка за поттикнување и развој на воздушниот сообраќај во Република Македонија на домашни и странски превозници. “. 


По ставот (3) се додава нов став (4) кој гласи:

„(4) За определување на финансиската поддршка од ставот (1) на овој член, единиците на локалната самоуправа донесуваат тригодишна програма, по претходно добиено мислење од Комисијата за заштита на конкуренцијата.“


Ставот (4) станува став (5).

Во став (5) после зборовите: „Владата на Република Македонија“ се додаваат зборовите:„ ,односно советот на единиците на локалната самоуправа.“.


Ставот (5) станува став (6).

Во став (6) после зборовите: „Буџетот на Република Македонија“ се додаваат зборовите: „ ,односно од Буџетот на единиците на локалната самоуправа“.

Член 5

Во член 146 во ставовите (1) и (2) и во член 147 ставот (1) зборовите: „ и другиот стручен персонал“ се бришат. 

Член 6

Во член 190 во ставот (1) по точка 17) се додава нова точка 18) која гласи:


„18) несоодветно се употребуваат безбедносните информации собрани при техничкото истражување на несреќи, сериозни инциденти или инциденти (член 167 став (2)).“ 

Член 7
Се овластува Законодавно – правната комисија на Собранието на Република Македонија да утврди пречистен текст на Законот за воздухопловство.





Член 8

Овој закон влегува во сила осмиот ден од денот на објавувањето во „Службен весник на Република Македонија“. Одредбaта од член 3 точка 2 алинеja 3 од овој закон ќе започне да се применува во рок од две години од денот на влегувањето во сила на овој закон, а одредбата од алинеја 4 во рок од една година од денот на влегувањето во сила на овој закон.
ОБРАЗЛОЖЕНИЕ НА ПРЕДЛОГОТ НА ЗАКОНОТ

I ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГ-ЗАКОНОТ

Со измената во член 1 која се однесува на член 3 од Законот за воздухопловство ќе се надминат одредени пречки кои постојат на патот на усогласување на македонското воздухопловно право со новата ЕУ легислатива донесена по 2008 година, како и усогласување, односно имплементирање на новите обврски кои произлегуваат од одредените ЕУ мерки.
Имено, согласно член 3 од Мултилатералната Спогодба за Европска заедничка воздухопловна област (“Службен весник на Република Македонија” бр. 27/07) (во натамошниот текст: Спогодбата за ЕЗВО), земјите потписнички на Спогодбата имаат обврска да го транспонираат aquis communitare на тој начин што ЕУ Регулативите ќе станат дел од внатрешниот правен поредок такви какви што се, додека ЕУ Директивите треба да се транспонираат на начин и во форма кои ќе ги определат самите договорни страни. Во изминатиот период, согласно член 3 од Спогодбата за ЕЗВО како и во согласност со член 3 од Законот за воздухопловство, оваа методологија на транспонирање на ЕУ регулативите беше успешно имплементирана и истите стануваа дел од правниот поредок со нивно референцирање или ставање во прилог. Имајќи во предвид дека, Анексот I на Спогодбата за ЕЗВО на е ревидиран од страна на Европската Комисија со новите ЕУ мерки донесени по 2008 година, а со цел да се избегне понатамошното заостанување на воздухопловството на Република Македонија, се наметна потреба од изнаоѓање на правна основа со која ќе се овозможи примена на горенаведената методологија во транспонирањето на новите мерки. Од таа причина со членот 1 на овој предлог закон се предвидува бришење на зборот: „/ЕЗВО“ со цел да се обезбеди правната основа за транспонирање на европските регулативи донесени по 2008 година.
Со измените и дополнувањата во член 2 кои се однесуваат на член 6 од Законот за воздухопловство се постапува согласно укажувањата на Секретаријатот за законодавство во однос на давање правна основа да Националната стратегија за развој на воздухопловството во РМ ја донесува Владата на Република Македонија.
Со измените и дополнувањата во член 3 кои се однесуваат на член 9-г од Законот за воздухопловство ќе се изврши дообјаснување во делот на општите и посебните услови за избор на директор на Агенцијата за цивилно воздухопловство.
Со измените и дополнувањата во член 4 кои се однесуваат на член 38-а од Законот за воздухопловство ќе се даде правна основа за да можат и единиците на локалната самоуправа да доделуваат финансиска поддршка за поттикнување и развој на воздушниот сообраќај во Република Македонија на домашни и странски превозници. 
Со измените во член 6 кои се однесуваат на членовите 146 и 147 од Законот за воздухопловство ќе се овозможи утврдувањето на здравствената способност (физичка и психичка) на другиот стручен персонал да биде согласно Законот за безбдност и здравје при работа. Додека утврдувањето на здравствената способност (физичка и психичка) на воздухопловниот персонал ќе остане под ингеренции на регулаторното тело (Агенцијата за цивилно воздухопловство).

Со измените и дополнувањата во член 6 кои се однесуваат на член 190 од Законот за воздухопловство ќе постапи согласно препораките од Советот за радиодифузија во однос на воведување прекршочна одредба за несоодветна употреба на безбедносните информации собрани при техничкото истражување на несреќи, сериозни инциденти или инциденти.
II МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
               Предложените решенија претставуваат усогласување на Законот за воздухопловство со националната легислатива. 
III ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија ќе се:

· Дообјаснат и допрецизираат одредбите во делот на општите и посебните услови за избор на директор на Агенцијата за цивилно воздухопловство,
· добие правна основа со која ќе се овозможи Владата на Република Македонија да ја донесува Националната стратегија за равој на  воздухопловство во РМ, 
· добие правна основа со која ќе се овозможи транспонирањето на новите ЕУ мерки  кои не се дел од Анексот I на Спогодбата за ЕЗВО која не е ревидиран од страна на Европската Комисија со новите ЕУ мерки донесени по 2008 година, и ќе се избегне понатамошното заостанување на воздухопловството на Република Македонија,
· добие правна основа со која ќе се овозможи единиците за локална самоуправа да доделуваат финансиска подршка  на домашни и странски авиопреовзници,
· добие правна основа со која ќе се овозможи изрекување прекршок на физичко лице за несоодветна употреба на безбедносните информации собрани при техничкото истражување на несреќи, сериозни инциденти или инциденти.
